
batzuentzako funtsezko elementu asko ezabatzen ditugula, hala nola, habiak egiteko tokiak: zuloak, zuhaitzak,
zuhaixkak edo eraikin zaharrak. Gabezia hori nabarmenagoa da hiriguneetan, non espezie asko behartuta
dauden lehiatzera babesleku urriengatik. Horregatik ezarri ditugu txorientzat eta saguzarrentzat babeslekuak.

Gainera, herrian zehar ditugun zuhaitzak balioan jartzeko eta dagoen bioaniztasuna erakusteko beharra ikusi
zen. Horregatik, zuhaitz espezie esanguratsuenekin egurrezko kartelak sortu ditugu eta izenak jarri dizkiegu
berdegune batzuetako zuhaitzei.

Arrasateko lehen hezkuntzako 3. eta 2. zikloko ikasleek egindako lanari esker gure herriko bioaniztasuna
handitu eta balioan jarriko dugu, hauen kontserbazioan lagundu eta beraien zerbitzuetaz gozatzeko.

Saguzarrentzat babeslekuak

Guztira 15 kutxa eraiki ditugu 6.mailako ikasleen artean. Egurra prestatu, eraiki eta apaintzeko lana beraiena
izan da. Ondoren, herriko berdeguneetan kokatu ditugu hiruko taldeetan, Monterronen, Aldain, Santa
Barbaran, Arimazubin eta Erguinen.

Kutxa hauek bereziak dira saguzar espezie fisurikolentzat, hau da, pitzadura txikietan babesten direnentzat,
zuhaitz edo etxeen zirrikituetan gordetzen diren espezieentzat, adibidez, pipistrelo generokoak. Saguzar hauek
tamaina txikikoak dira, 3 eta 9 gramo artean pisatu dezakete eta horregatik kutxara sartzeko pasabideak
estuak dira, 2 zm-takoak, beste animali batzuk sartzea saihesteko (katamixarra, saguak, etab.).



Babesleku hauek urte guztian zehar erabiltzen dituzte, gutxiago hibernazio garaian. Banaka edo talde
handitan pilatzera ere heldu daitezke barruan. Orientazio ezberdinetan kokatu ditugu kutxak, eguraldiaren
arabera tenperatura altuak saihestu ditzaten kutxa ezberdinak aukeratuz. Gainera, kutxak jarri ditugu zuhaitz
altuetan, 4 metrotik gora, arrama gabeko tokietan, bertara sartu-irtenak errazak eta seguruak izan daitezen
beraientzat. Ezin dugu ziurtatu saguzarrek kutxak okupatuko dituztela, hori inguruan duten baliabideen
araberakoa izango baita (elikagaiak edota beste gordeleku batzuk), hala ere, guk babeslekuen eskaintza

handitzea nahi izan dugu.

Txorientzat habi-kutxak

Kutxa hauek Gipuzkoako Foru Aldundiaren bitartez eskuratu ditugu eta ikasleek apaindu egin dituzte. Guztira
30 kutxa jarri ditugu berdegune ezberdinetan.

Kutxa hauetan sartzen diren espezie ohikoenak honako hauek dira: amilotx urdina, kaskabeltza edota
txolarrea. Espezie hauek kumatzeko erabiltzen dituzte gordeleku hauek eta herrietan dauden zulo txikien falta
betetzeko intentzioz jarri ditugu. Hegazti hauek udaberrian erabiltzen dituzte habi-kutxak, kumatzeko garaian,
alegia.

Bikoteak hasieran habia egiten du bertan eta ondoren 6-9 arrautza artean jartzen ditu emeak. Bi aste inguruko
inkubazio aldiaren ostean jaiotzen dira txitoak eta gurasoen artean elikatzen dituzte beste bi astetan zehar.
Ondoren, habitik irten eta kanpoan jarraituko dute zaintza lanak txitoak beraien kabuz moldatu arte. Baldintza



egokiak baldin badaude, bikoteak berriz ere kumatu dezake urte berean. Garrantzitsua da garai honetan
kutxak ez ikutzea ezta ere zabaltzea, bikoteak kumaldia abandonatu baitezake.

Zuhaitzei izenak

Azkenik, zuhaitzei izenak jarri dizkiegu, herritarrek ezagutu dezaten gure berdeguneek gordetzen duten

bioaniztasuna, ezagutzen dena maite egiten delako eta maitatzen dena zaindu egiten delako.

